
2-8 WERURWE
UBUTUNZI BWO MU IJAMBO RY’IMANA � INTANGI-
RIRO 22-23
“Imana yagerageje Aburahamu”
(Intangiriro 22:1, 2) Nyuma yaho Imana y’ukuri igerageza
Aburahamu, iramuhamagara iti “Aburahamu!” Aritaba ati
“karame!” 2 Iramubwira iti “fata Isaka umuhungu wawe,
umwana wawe w’ikinege ukunda cyane, mujye mu gihugu
cy’i Moriya, nimugerayo umutambeho igitambo giko-
ngorwa n’umuriro, kuri umwe mu misozi nzakwereka.”

w12 1/1 23 par. 4-6
Kuki Imana yasabye Aburahamu
gutamba umuhungu we?
Reka dusuzume amagambo Yehova yabwiye Aburahamu
agira ati “fata Isaka umuhungu wawe, umwana wawe
w’ikinege ukunda cyane, . . . umutambeho igitambo giko-
ngorwa n’umuriro” (Intangiriro 22:2). Zirikana ko Yehova
yavuze ko Isaka ari umuhungu Aburahamu ‘yakundaga
cyane.’ Yehova yari azi ukuntu Aburahamu yakundaga
Isaka cyane. Nanone, Yehova yari azi urukundo yari afiti-
ye umwana we Yesu. Yakundaga Yesu cyane ku buryo
yavugiye mu ijuru incuro ebyiri zose, avuga ko Yesu ari
‘Umwana we akunda.’—Mariko 1:11; 9:7.
Uzirikane nanone ko igihe Yehova yasabaga Abu-
rahamu gutamba umwana we, yakoresheje imvugo nziza
igaragaza ko amwubashye. Hari umuhanga mu guso-
banura amagambo yo muri Bibiliya wavuze ko “kuba
IMANA yaramubwiye ityo, bigaragaza agaciro k’ibyo
yamusabaga.” Nk’uko nawe ushobora kuba ubitekereza,
kuba Imana yarasabye Aburahamu gutamba umwana we,
bishobora kuba byaramubabaje cyane. Mu buryo nk’u-
bwo, ntidushobora kwiyumvisha agahinda Yehova yagize
igihe yabonaga Umwana we ababara kugeza apfuye. Bi-
rashoboka ko icyo gihe ari bwo Yehova yagize agahinda
kenshi cyane kandi wenda nta n’ikindi gihe azongera ku-
gira agahinda nk’ako.

Mu by’ukuri nubwo kwemera ibyo Yehova yasabye
Aburahamu bishobora kutugora, birakwiriye ko tuziri-
kana ko Yehova atigeze yemera ko uwo mukurambere
w’indahemuka atamba umwana we. Yanze ko Abura-
hamu ashengurwa n’intimba iruta iyindi yose umubyeyi
yagira; yarinze Isaka ntiyapfa. Nyamara Yehova yemeye
‘gutanga Umwana we ku bwacu twese’ (Abaroma 8:32).

Kuki Yehova yemeye ko ibintu nk’ibyo bibabaje cyane bi-
mugeraho? Yarabyemeye “kugira ngo tubone ubuzima”
(1 Yohana 4:9). Mbega ikintu gikomeye kitwereka uruku-
ndo Imana idukunda! Ese ibyo ntibituma natwe twifuza
kuyikunda urukundo nk’urwo yadukunze?
(Intangiriro 22:9-12) Amaherezo bagera ha hantu Imana
y’ukuri yari yamubwiye, nuko Aburahamu ahubaka igi-
caniro, agitondekaho inkwi, aboha umuhungu we Isaka
amaboko n’amaguru, maze amurambika ku gicaniro
hejuru y’inkwi. 10 Aburahamu arambura ukuboko kwe
afata icyuma agira ngo yice umuhungu we. 11 Ariko
umumarayika wa Yehova amuhamagara ari mu ijuru,
aramubwira ati “Aburahamu, Aburahamu!” Na we aritaba
ati “karame!” 12 Aramubwira ati “nturamburire ukuboko
kuri uwo muhungu kandi ntugire icyo umutwara, kuko
ubu noneho menye ko utinya Imana kuko utanyimye
umwana wawe, umuhungu wawe w’ikinege.
(Intangiriro 22:15-18) Nuko umumarayika wa Yehova
ahamagara Aburahamu ubwa kabiri ari mu ijuru, 16

aramubwira ati “‘jyewe ubwanjye ndirahiye,’ ni ko Yehova
avuga, ‘ko ubwo wagenje utyo ntunyime umwana wawe,
umuhungu wawe w’ikinege, 17 nanjye nzaguha umugisha
rwose. Nzagwiza urubyaro rwawe rungane n’inyenyeri zo
mu ijuru, rungane n’umusenyi wo ku nkombe y’inyanja,
kandi urubyaro rwawe ruzigarurira amarembo y’abanzi
barwo. 18 Amahanga yose yo mu isi azihesha umugisha
binyuze ku rubyaro rwawe kubera ko wanyumviye.”

w12 15/10 23 par. 6
Umvira Imana kandi wungukirwe
n’amasezerano yayo
6 Yehova Imana na we yagiye akoresha indahiro kugira
ngo abantu badatunganye bashobore kwiringira amase-
zerano ye. Hari aho yarahiye akoresheje amagambo
agira ati “ ‘ndahiye kubaho kwanjye,’ ni ko Umwami w’Iki-
renga Yehova avuga” (Ezek 17:16). Muri Bibiliya harimo
ahantu hasaga 40 Yehova Imana yagiye akoresha indahi-
ro. Wenda urugero ruzwi cyane ni ibyo Imana yabwiye
Aburahamu ikagerekaho n’indahiro. Mu gihe cy’imyaka
myinshi, Yehova yagiye agirana na Aburahamu amaseze-
rano mu bihe bitandukanye, yose hamwe agaragaza ko
Urubyaro rwari gukomoka kuri Aburahamu binyuze ku
mwana we Isaka (Intang 12:1-3, 7; 13:14-17; 15:5, 18; 21:
12). Hanyuma Yehova yagerageje Aburahamu, amutegeka
gutamba umuhungu we yakundaga cyane. Aburahamu
yahise amwumvira kandi ubwo yari hafi gutamba Isaka,

umumarayika w’Imana yaramubujije. Hanyuma Imana
yaramurahiye iti “jyewe ubwanjye ndirahiye . . . ko
ubwo wagenje utyo ntunyime umwana wawe, umuhu-
ngu wawe w’ikinege, nanjye nzaguha umugisha rwose.
Nzagwiza urubyaro rwawe rungane n’inyenyeri zo mu iju-
ru, rungane n’umusenyi wo ku nkombe y’inyanja, kandi
urubyaro rwawe ruzigarurira amarembo y’abanzi barwo.
Amahanga yose yo mu isi azihesha umugisha binyuze ku
rubyaro rwawe kubera ko wanyumviye.”—Intang 22:1-3,
9-12, 15-18.

Gucukumbura ibintu by’agaciro
byo mu Ijambo ry’Imana
(Intangiriro 22:5) Nuko Aburahamu abwira abagaragu
be ati “musigarane n’indogobe hano, naho jye n’uyu mu-
hungu tugiye hirya hariya gusenga, hanyuma turagaruka
aho muri.”

w16.02 11 par. 13
Yehova yamwise ‘incuti ye’
13 Mbere y’uko Aburahamu atandukana n’abagaragu
bari babaherekeje, yarababwiye ati “musigarane n’indo-
gobe hano, naho jye n’uyu muhungu tugiye hirya
hariya gusenga, hanyuma turagaruka aho muri” (Intang
22:5). Aburahamu yashakaga kuvuga iki? Ese yaba
yarabeshyaga abagaragu be ababwira ko Isaka yari ku-
garuka kandi yari azi ko agiye kumutamba? Oya. Bibiliya
idufasha kumenya icyo Aburahamu yatekerezaga. (Soma
mu Baheburayo 11:19.) Aburahamu ‘yumvaga ko Imana
yashoboraga ndetse no kuzura [Isaka] mu bapfuye.’ Mu
by’ukuri yizeraga umuzuko. Yari azi ko Yehova ari we
watumye we na Sara bongera kugira ubushobozi bwo
kubyara, kandi bari bageze mu za bukuru (Heb 11:11,
12, 18). Aburahamu yari azi ko nta cyananira Yehova.
Ku bw’ibyo, yari yiringiye ko icyari kuba cyose kuri uwo
munsi, yari kuzongera kubona umwana we kugira ngo
amasezerano Yehova yari yaramusezeranyije asohore. Nti-
bitangaje rero kuba Aburahamu yariswe “se w’abafite
ukwizera bose.”

(Intangiriro 22:12) Aramubwira ati “nturamburire uku-
boko kuri uwo muhungu kandi ntugire icyo umutwara,
kuko ubu noneho menye ko utinya Imana kuko utanyimye
umwana wawe, umuhungu wawe w’ikinege.”

(w17.02 30 par. 1)
Kumenya ibintu mbere y’igihe,
kugena ibintu mbere y’igihe
Ibibazo by’abasomyi

Yehova ntakeneye kumenya mbere y’igihe ikintu cyo-
se kizatubaho. Kuvuga ko Imana ihitamo mbere y’igihe
ibigeragezo bizatugeraho, bisobanura ko igomba ku-
menya ibintu byose bizatubaho. Ariko ibyo ntibihuje
n’Ibyanditswe. Ni iby’ukuri ko Imana ifite ubushobozi bwo
kumenya ibizaba (Yes 46:10). Icyakora Bibiliya igaragaza
ko ihitamo ibyo igomba kumenya (Intang 18:20, 21; 22:
12). Bityo rero, ikoresha ubushobozi ifite bwo kumenya
mbere y’igihe ibizaba ariko nanone itarengereye umude-
ndezo dufite wo kwihitiramo. Ese ibyo si byo twagombye
kwitega ku Mana iha agaciro umudendezo wacu kandi
buri gihe ikagaragaza imico yayo mu buryo bukwiriye?
—Guteg 32:4; 2 Kor 3:17

9-15 WERURWE
UBUTUNZI BWO MU IJAMBO RY’IMANA � INTANGI-
RIRO 24
“Uko Isaka yabonye umugore”
(Intangiriro 24:2-4) Umunsi umwe Aburahamu abwira
umugaragu we wari mukuru mu bo mu rugo rwe, ari na
we wategekaga ibye byose, ati “shyira ukuboko kwawe
munsi y’ikibero cyanjye, 3 kuko ngomba kukurahiza,
ukandahira Yehova Imana y’ijuru n’isi ko utazashakira
umuhungu wanjye umugore mu bakobwa b’Abanyakanani
ntuyemo, 4 ahubwo ko uzajya mu gihugu cyanjye kwa
bene wacu, akaba ari ho ushakira umuhungu wanjye
Isaka umugore.”

wp16.3 14 par. 3
“Ndajyana na we”
Aburahamu yarahije umugaragu we ngo amwemerere
ko atari kuzashakira umuhungu we Isaka umugore mu
Banyakanani, kuko batubahaga Yehova Imana kandi nti-
bamusenge. Aburahamu yari azi ko Yehova yari kuzahana
Abanyakanani mu gihe gikwiriye, abahora ibyaha byabo.
Ntiyifuzaga ko Isaka yifatanya n’abo bantu mu bwi-
yandarike bwabo. Nanone yari azi ko umwana we yari
kuzagira uruhare rukomeye mu isohozwa ry’amasezerano
y’Imana.—Intangiriro 15:16; 17:19; 24:2-4.

(Intangiriro 24:11-15) Amaherezo agera ku iriba ry’amazi
ryari inyuma y’umugi, maze ahapfukamisha ingamiya.
Hari nimugoroba, igihe abagore basohokera bagiye
kuvoma. 12 Aravuga ati “Yehova Mana ya databuja Abu-
rahamu, ndakwinginze ngo uyu munsi utume ngira icyo
ngeraho kandi ugaragarize databuja Aburahamu ineza
yuje urukundo. 13 Ubu mpagaze ku iriba ry’amazi
kandi abakobwa b’abo muri uyu mugi baje kuvoma



mwbr20.03-YW 3

amazi. 14 Dore uko biri bugende: umukobwa ndi bubwi-
re nti ‘manura ikibindi cyawe cy’amazi nyweho,’ maze
akambwira ati ‘nywaho, kandi n’ingamiya zawe ndazu-
hira,’ uwo ni we uri bube utoranyirije umugaragu wawe
Isaka; kandi uko ni ko uri bumenyeshe ko wagaragarije
databuja urukundo rudahemuka.” 15 Nuko atararangiza
kuvuga, Rebeka umukobwa wa Betuweli umuhungu wa
Miluka muka Nahori, umuvandimwe wa Aburahamu, aba
arasohotse afite ikibindi ku rutugu.

wp16.3 14 par. 4
“Ndajyana na we”
Eliyezeri yakomeje abwira abari bamucumbikiye ko igi-
he yari hafi kugera i Harani, yasenze Yehova Imana,
amusaba kumutoranyiriza uwari kuzaba umugore wa
Isaka. Yari kumubwirwa n’iki? Yasabye Imana ko uwari
kuzaba umugore wa Isaka yaza ku iriba, kandi ko Eliyeze-
ri namusaba amazi, uwo mukobwa yazayamuha, akuhira
n’ingamiya ze (Intangiriro 24:12-14). Ni nde waje ku iriba
agakora ibyo byose? Nta wundi uretse Rebeka. Teke-
reza uko yumvise ameze niba yarumvaga ibyo Eliyezeri
yabwiraga abo mu muryango we!
(Intangiriro 24:58) Bahamagara Rebeka baramubaza
bati “mbese urajyana n’uyu mugabo?” Na we ati “nda-
jyana na we.”
(Intangiriro 24:67) Hanyuma Isaka ajyana Rebeka mu
ihema rya nyina Sara. Nguko uko yajyanye Rebeka akaba
umugore we. Isaka aramukunda cyane, abona ihumure
nyuma yo gupfusha nyina.

wp16.3 14 par. 6-7
“Ndajyana na we”
Ibyumweru bike mbere yaho, Eliyezeri yari yarabajije
Aburahamu ati “uwo mukobwa niyanga kuzana nanjye bi-
zagenda bite?” Aburahamu yaramushubije ati “ntuzaba
ukiboshywe n’indahiro wandahiye” (Intangiriro 24:39, 41).
Rebeka yari afite uburenganzira bwo kubyemera cyangwa
akabyanga. Eliyezeri yishimiye cyane ko yageze ku mu-
gambi we, ku buryo bukeye bwaho yahise asaba ko
bamusezerera agahita ajyana na Rebeka. Icyakora abagi-
ze umuryango wa Rebeka bifuzaga ko yagumana na bo
nibura indi minsi icumi. Hanyuma baravuze bati “reka
duhamagare umukobwa tumubaze, twumve irimuva mu
kanwa.”—Intangiriro 24:57.
Rebeka yagombaga gufata umwanzuro ukomeye mu bu-
zima bwe. Uwuhe? Ese yari guhera ku mpuhwe za se
na musaza we, maze akabasaba kutajya ahantu atazi,
cyangwa yabonaga ko kugira uruhare mu mugambi

wari uyobowe na Yehova, ari byo by’ingenzi? Igisubizo
yatanze cyagaragaje uko yabonaga ibyari bigiye kumu-
baho. Yaravuze ati “ndajyana na we.”—Intangiriro 24:58.

Gucukumbura ibintu by’agaciro
byo mu Ijambo ry’Imana
(Intangiriro 24:19, 20) Amaze kumuha amazi yo kunywa,
aramubwira ati “ingamiya zawe na zo ndazuhira kugeza
aho ziri burangirize kunywa.” 20 Amazi yari mu kibindi cye
ayasuka vuba vuba mu kibumbiro maze arirukanka ajya
kuvoma andi mazi ku iriba, abikora kenshi, akomeza ku-
hira ingamiya ze zose.

wp16.3 12-13
“Ndajyana na we”
Umugoroba umwe amaze kuzuza ikibindi cye, hari
umusaza waje amusanganira, aramubwira ati “mpa utuzi
two kunywa muri icyo kibindi cyawe.” Yamusabye utuzi
duke, kandi atumusaba mu kinyabupfura. Rebeka yaje ku-
bona ko uwo mugabo yari yakoze urugendo rurerure,
maze ahita atura ikibindi cye, hanyuma amuha amazi
yari afutse aranywa, kugeza igihe ashiriye inyota. Yaje
no kubona ko ingamiya icumi z’uwo mugabo zari zipfu-
kamye ngo zishoke, ariko zigasanga ikibumbiro cyumye
kera. Rebeka yarakebutse abona uko uwo musaza amwi-
tegereza yitonze n’impuhwe nyinshi, na we yumva ko
agomba kumufasha uko bishoboka kose. Ni ko kuvuga
ati “ingamiya zawe na zo ndazuhira kugeza aho ziri bu-
rangirize kunywa.”—Intangiriro 24:17-19.
Zirikana ko Rebeka atuhiye ingamiya gusa, ahubwo yavu-
ze ko yari buzuhire kugeza zihaze. Ingamiya imwe ifite
inyota ishobora kunywa amazi angana na litiro 95
(hafi amajerekani 5)! Tekereza amasaha agomba kuba
yaramaze avoma, kugira ngo zose uko ari icumi azu-
hire kugeza zihaze! Byaje kugaragara ko izo ngamiya
zitari zifite inyota nyinshi. Ariko se Rebeka yari abizi igi-
he yavugaga ko agiye kuzuhira? Oya. Icyo yifuzaga ni
ukwakira neza uwo musaza batari baziranye, kandi uwo
musaza yishimiye uko uwo mukobwa yamwakiriye. Uwo
musaza yakomeje kwitegereza uko uwo mwari yavomaga
amazi akaza kuyasuka mu kibumbiro, akongera agasubi-
rayo, gutyo gutyo.—Intangiriro 24:20, 21.

wp16.3 13, ibisobanuro.
“Ndajyana na we”
Hari ku mugoroba, kandi iyo nkuru ntivuga ko Rebeka
yatinze ku iriba. Nanone ntivuga ko yageze iwabo abandi
baryamye cyangwa ko hari uwaje kureba impamvu yari
yatinze gutaha.

(Intangiriro 24:65) Hanyuma abaza uwo mugaragu ati
“uriya mugabo ugenda mu gasozi uje adusanganira ni
nde?” Uwo mugaragu aramusubiza ati “ni databuja.”
Nuko afata igitambaro aritwikira.

wp16.3 15 par. 3
“Ndajyana na we”
Amaherezo, igihe cyarageze nk’uko twabivuze mu ntangi-
riro y’iyi ngingo. Umunsi umwe ari nimugoroba, igihe bari
mu rugendo bamaze kurenga i Negebu, Rebeka yabonye
umugabo agendagenda mu mirima, ari na ko abitege-
reza cyane yibaza byinshi. Bibiliya igira iti “arururuka ava
ku ngamiya.” Agomba kuba atarategereje ko ingamiya
yunama ngo abone kururuka. Ni bwo yabajije uwari
umuzanye ati “uriya mugabo ugenda mu gasozi uje adu-
sanganira ni nde?” Amaze kumenya ko ari Isaka, yahise
yitwikira igitambaro ku mutwe (Intangiriro 24:62-65). Ku-
bera iki? Cyari ikimenyetso cy’uko yubashye uwari ugiye
kumubera umugabo. Nubwo hari abashobora guteke-
reza ko kuganduka bitagihuje n’igihe, twese twagombye
kuvana isomo kuri Rebeka wicishaga bugufi kuko ari iby’i-
ngenzi.

16-22 WERURWE
UBUTUNZI BWO MU IJAMBO RY’IMANA � INTANGI-
RIRO 25-26
“Esawu yagurishije uburenganzira bwe bwo kuba
umwana w’imfura”
(Intangiriro 25:27, 28) Abo bahungu barakura, Esawu
aba umuntu uzi guhiga, ukunda kwibera mu gasozi, ariko
Yakobo aba umuntu w’inyangamugayo, ukunda kwibera
mu mahema. 28 Isaka yakundaga cyane Esawu kubera ko
yamuzaniraga ku nyama z’umuhigo akarya, naho Rebeka
yakundaga cyane Yakobo.

my igice cya 17
Abana b’impanga bari batandukanye
Esawu na Yakobo bavutse ari impanga kuri Isaka na
Rebeka. Isaka yakundaga cyane Esawu kuko yari umuhi-
gi w’umuhanga, akaba yarazaniraga abo mu muryango
we ibyokurya. Rebeka we yakundaga Yakobo cyane kuko
yari umwana utuje, witondaga. Aburahamu, sekuru wabo,
yari akiriho, bityo tukaba twiyumvisha ukuntu Yakobo
yakundaga kumutega amatwi igihe yabaga avuga ibya
Yehova. Aburahamu yaje gupfa amaze imyaka 175, igihe
izo mpanga zari zimaze imyaka 15.

Igihe Esawu yari agejeje ku myaka 40 yashatse abagore

babiri bo mu gihugu cya Kanaani. Ibyo byababaje Isaka
na Rebeka cyane, kuko abo bagore batasengaga Yehova.
Umunsi umwe, haje kuba ikintu cyatumye Esawu
arakarira cyane umuvandimwe we Yakobo. Igihe Isaka
yagombaga guha umugisha umuhungu we w’imfura
cyarageze. Kubera ko Esawu ari we wari mukuru kuri
Yakobo, yari yiteze ko ahabwa uwo mugisha. Ariko yari
yaramaze gutanga uburenganzira bwo guhabwa umu-
gisha, abugurisha Yakobo. Nanone igihe izo mpanga
zavukaga, Imana yari yaravuze ko Yakobo ari we wari
guhabwa umugisha. Ibyo ni ko byagenze. Isaka yahaye
umugisha umuhungu we Yakobo.
Igihe Esawu yabimenyaga, yarakariye Yakobo. Uburakari
bwe bwari bwinshi ku buryo yavuze ko yari kuzica Yako-
bo. Rebeka abyumvise, yahagaritse umutima cyane. Nuko
abwira umugabo we Isaka ati ‘byaba ari akaga Yakobo
na we arongoye Umunyakananikazi.’
Maze Isaka ahamagara umuhungu we Yakobo, aramu-
bwira ati ‘uramenye ntuzarongore Umunyakanaanikazi.
Ahubwo ujye mu rugo rwa sogokuru Betuweli i Harani,
maze urongore umwe mu bakobwa b’umuhungu we
Labani.’
Yakobo yumviye se, ahita afata urugendo rurerure ajya
i Harani, aho bene wabo bari batuye. Itangiriro 25:
5-11, 20-34; 26:34, 35; 27:1-46; 28:1-5; Abaheburayo 12:
16, 17.
(Intangiriro 25:29, 30) Igihe kimwe ubwo Esawu
yatahukaga avuye mu gasozi ananiwe, yasanze Yakobo
atetse isupu. 30 Nuko abwira Yakobo ati “nyamuneka ngi-
rira bwangu umpe kuri ibyo bitukura mireho, mpa kuri
ibyo bitukura, kuko ndembye!” Ni cyo cyatumye yitwa
Edomu.
(Intangiriro 25:31-34) Yakobo aramusubiza ati “banza
ungurishe uburenganzira buhabwa umwana w’imfura!”
32 Esawu na we ati “ubu se ko ngiye kwipfira, urabona
uburenganzira buhabwa umwana w’imfura bumariye
iki?” 33 Yakobo aramubwira ati “banza undahire!” Nuko
aramurahira, aba agurishije atyo Yakobo uburenganzira
buhabwa umwana w’imfura. 34 Nuko Yakobo aha Esawu
umugati n’isupu y’inkori ararya kandi aranywa, arangije
arahaguruka arigendera. Nguko uko Esawu yakerensheje
uburenganzira yahabwaga no kuba yari umwana w’i-
mfura.

w19.02 16 par. 11
Kuki tugomba gushimira abandi?
11 Ikibabaje ni uko hari abantu bavugwa muri Bibiliya

babaye indashima. Urugero, nubwo Esawu yarezwe
n’ababyeyi bakundaga Yehova kandi bakamwubaha,
ntiyahaga agaciro ibintu byera. (Soma mu Baheburayo
12:16.) Yabigaragaje ate? Yarahubutse agurisha muru-
muna we Yakobo uburenganzira bwahabwaga umwana
w’imfura, abuguranye isupu (Intang 25:30-34). Nyuma
yaho, Esawu yicujije cyane ibyo yari yakoze. Icyakora igihe
atahabwaga ibigenewe umwana w’imfura, nta mpamvu
yari afite yo kubabara.

it-2-F 637
Umwana w’imfura
Mu bihe bya Bibiliya, umwana w’imfura yarubahwaga
cyane mu muryango ku buryo ari we wazunguraga se iyo
yabaga apfuye. Nanone yahabwaga imigabane ibiri y’u-
mutungo wa se (Gut 21:17). Igihe Yozefu yari yakiriye
bene se, Rubeni yicaye mu mwanya we wari ugenewe
umwana w’imfura (It 43:33). Icyakora iyo Bibiliya ikora
urutonde si ko buri gihe ihera ku mwana w’imfura, ahu-
bwo inshuro nyinshi umwana ukomeye mu muryango
cyangwa w’indahemuka ni we uvugwa mbere.—It 6:10;
1Ng 1:28; gereranya na It 11:26, 32; 12:4.

Gucukumbura ibintu by’agaciro
byo mu Ijambo ry’Imana
(Intangiriro 25:31-34) Yakobo aramusubiza ati “banza
ungurishe uburenganzira buhabwa umwana w’imfura!”
32 Esawu na we ati “ubu se ko ngiye kwipfira, urabona
uburenganzira buhabwa umwana w’imfura bumariye
iki?” 33 Yakobo aramubwira ati “banza undahire!” Nuko
aramurahira, aba agurishije atyo Yakobo uburenganzira
buhabwa umwana w’imfura. 34 Nuko Yakobo aha Esawu
umugati n’isupu y’inkori ararya kandi aranywa, arangije
arahaguruka arigendera. Nguko uko Esawu yakerensheje
uburenganzira yahabwaga no kuba yari umwana w’i-
mfura.

(Abaheburayo 12:16) kugira ngo hatabaho umu-
sambanyi cyangwa umuntu ukerensa ibintu byera nka
Esawu, waguranye uburenganzira yari afite bwo kuba
umwana w’imfura igaburo rimwe.

w17.12 15 par. 5-7
Ibibazo by’abasomyi
Reka dusome mu Baheburayo 12:16, hatanga umubu-
ro wo kuba maso kugira ngo “hatabaho umusambanyi
cyangwa umuntu ukerensa ibintu byera nka Esawu, wa-
guranye uburenganzira yari afite bwo kuba umwana
w’imfura igaburo rimwe.” Ni iki Pawulo yashakaga kuvuga?

Intumwa Pawulo ntiyavugaga iby’igisekuru cya Mesiya.
Yashakaga kugira Abakristo inama yo ‘guharurira ibire-
nge byabo inzira zigororotse.’ Ibyo byari gutuma hatagira
“uvutswa ubuntu butagereranywa bw’Imana,” kandi
byashoboraga kubaho iyo bishora mu busambanyi (Heb
12:12-16). Iyo baza kubwishoramo, bari kuba babaye nka
Esawu. ‘Yakerensheje ibintu byera,’ abigurana ibintu byo
mu buzima busanzwe.

Esawu yabayeho mu bihe by’abakurambere, kandi asho-
bora kuba yaratambaga ibitambo (Intang 8:20, 21;
12:7, 8; Yobu 1:4, 5). Ariko iyo migisha yose yayiguranye
igaburo rimwe kubera ko yibandaga ku bintu by’u-
mubiri. Ashobora kuba yarashakaga kwirinda ingorane
zari zarahanuwe zari kugera ku rubyaro rwa Abu-
rahamu (Intang 15:13). Nanone Esawu yagaragaje ko
yibandaga ku bintu by’umubiri igihe yakerensaga ibintu
byera agashaka abagore babiri b’abapagani, bikababaza
ababyeyi be (Intang 26:34, 35). Ntiyari ameze nka Yako-
bo, washatse umugore usenga Imana y’ukuri!—Intang 28:
6, 7; 29:10-12, 18.

(Intangiriro 26:7) Abagabo baho bajyaga bamubaza
iby’umugore we, na we akabasubiza ati “ni mushiki
wanjye,” kuko yatinyaga kuvuga ati “ni umugore wanjye”
kubera ko yari afite ubwoba, nk’uko yabyivugiye ati
“abagabo b’ino aha batanyica bampora Rebeka,” kuko
yari mwiza cyane.

it-2-F 255 par. 6
Ikinyoma
Nubwo Bibiliya ivuga ko kubeshya ari bibi, ibyo ntibiso-
banura ko umuntu agomba kubwira ukuri kose abantu
batabifitiye uburenganzira. Urugero, Yesu yatanze inama
igira iti: “Ikintu cyera ntimukagihe imbwa, cyangwa
ngo amasaro yanyu muyajugunye imbere y’inguru-
be, kugira ngo zitayaribata hanyuma zigahindukira
zikabatanyaguza” (Mt 7:6). Ni yo mpamvu hari igihe Yesu
yangaga gusubiza, cyangwa agatanga igisubizo kituzuye
cyanecyane iyo yabonaga bishobora kumuteza akaga (Mt
15:1-6; 21:23-27; Yh 7:3-10). Ubwo rero, igihe Rahabu
na Elisa bayobyaga abantu, n’igihe Aburahamu na
Isaka batavugaga ukuri kose igihe bavuganaga n’abantu
batasengaga Yehova, nta kosa bakoze.—It 12:10-19; igice
cya 20; 26:1-10;Ys 2:1-6;Yk 2:25; 2Bm 6:11-23.

23-29 WERURWE
UBUTUNZI BWO MU IJAMBO RY’IMANA � INTANGI-
RIRO 27-28

“Yakobo yahawe umugisha yari afitiye ubure-
nganzira”
(Intangiriro 27:6-10) Hanyuma Rebeka abwira umuhu-
ngu we Yakobo ati “maze kumva so abwira mukuru
wawe Esawu ati 7 ‘jya kunzanira umuhigo maze untegu-
rire ibyokurya biryoshye ubinzanire mbirye, kugira ngo
nguhere umugisha imbere ya Yehova ntarapfa.’ 8 None
rero mwana wanjye, ntega amatwi wumve icyo ngute-
geka. 9 Jya mu mukumbi unzanire abana b’ihene babiri
b’imishishe kugira ngo ntegurire so ibyokurya biryoshye,
mbese nka bimwe akunda. 10 Hanyuma ubishyire so abi-
rye kugira ngo aguhe umugisha atarapfa.”

w04 15/4 11 par. 4-5
Rebeka umugore w’umunyamwete
wubahaga Imana
Bibiliya ntivuga niba Isaka yari azi ko Esawu yari kuzaba
umugaragu wa Yakobo. Uko biri kose ariko, Rebeka
na Yakobo bari bazi ko Yakobo ari we wagombaga
kuzahabwa umugisha. Amaze kumenya ko Isaka yasabye
Esawu kumutekera inyama z’umuhigo yarangiza akamuha
umugisha, Rebeka yahise agira icyo akora. Umuco we
wo gufata imyanzuro atazuyaje n’umwete yagiraga akiri
muto, nta ho byari byaragiye. ‘Yategetse’ Yakobo kumu-
zanira abana b’ihene babiri kugira ngo abone uko atekera
umugabo we inyama yakundaga cyane. Hanyuma Yako-
bo yagombaga kwiyoberanya akigira Esawu kugira ngo
ahabwe umugisha. Yakobo yarabyanze. Yatinyaga ko se
yamenya ko yamuriganyije maze akamuvuma. Ariko Re-
beka akomeza kubimwingingira agira ati “mwana wanjye
umuvumo wawe abe ari jye ubaho.” Hanyuma ateka izo
nyama, yambika Yakobo impu z’ihene kugira ngo yiyobe-
ranye maze amwohereza ku mugabo we.—Itangiriro 27:
1-17.

Impamvu yatumye Rebeka akora ibyo byose ntiyavuzwe.
Abantu benshi bagaya icyo gikorwa yakoze, ariko Bibiliya
ntikigaya kandi na Isaka amaze kumenya ko Yakobo ari
we yari yahaye umugisha ntiyigeze agaya Rebeka. Ahu-
bwo Isaka yongereye Yakobo imigisha (Itangiriro 27:29;
28:3, 4). Rebeka yari azi ibyo Yehova yari yarahanuye ku
bahungu be. Ku bw’ibyo yakoze ku buryo Yakobo ahabwa
umugisha yari afitiye uburenganzira. Kandi n’ubundi ni ko
Yehova yari yarabiteganyije.—Abaroma 9:6-13.

(Intangiriro 27:18, 19) Nuko ajya aho se yari ari
aramuhamagara ati “data!” Na we aritaba ati “karame!
Uri nde mwana wa?” 19 Yakobo abwira se ati “ndi Esawu
imfura yawe. Nagenje nk’uko wambwiye. None eguka wi-

care maze urye ku muhigo wanjye kugira ngo umpe
umugisha.”

w07 1/10 31 par. 2-3
Ibibazo by’abasomyi
Bibiliya ntivuga impamvu Rebeka na Yakobo babigenje
batyo. Icyakora, igaragaza ko ibyo bintu byabayeho
mu buryo butunguranye. Icyo twavuga ni uko Ijambo
ry’Imana ritavuga niba ibyo bakoze byari bikwiriye
cyangwa niba bitari bikwiriye. Ntirigaragaza niba ari ibi-
nyoma cyangwa uburiganya. Icyakora hari icyo Bibiliya
ibivugaho.
Icya mbere, iyo nkuru igaragaza neza ko Yakobo yari afite
uburenganzira bwo guhabwa umugisha na se. Esawu we
nta bwo yari afite. Mbere yaho, Yakobo yari yaraguze
uburenganzira bwo kuba umwana w’imfura, abuguze n’u-
muvandimwe we bavukanye ari impanga utarafatanaga
ibintu uburemere. Esawu yabugurishije igaburo rimwe
kugira ngo akire inzara yari afite. Esawu “yasuzuguye”
uburenganzira yahabwaga n’uko yari umwana w’imfura
(Itangiriro 25:29-34). Bityo rero, igihe Yakobo yegeraga
se, yashakaga umugisha yari afitiye uburenganzira.
(Intangiriro 27:27-29) Aramwegera aramusoma, maze
se yumva impumuro y’imyenda ye. Amuha umugisha,
aravuga ati “Dore impumuro y’umwana wanjye ni nk’i-
mpumuro y’umurima Yehova yahaye umugisha. 28 Kandi
Imana y’ukuri iguhe ikime gituruka mu ijuru n’ubutaka
burumbuka bwo ku isi, n’ibinyampeke byinshi na divayi
nshya. 29 Abantu bazagukorere, kandi amahanga azaku-
namire. Uzatware abavandimwe bawe, kandi bene nyoko
bazakunamire. Havumwe umuntu wese uzakuvuma, kandi
umuntu wese uzakwifuriza umugisha azahabwe umu-
gisha.”

it-1-F 295 par. 6
Umugisha
Mu gihe cy’abakurambere, akenshi iyo umuntu yabaga
agiye gupfa yahaga umugisha abahungu be. Icyo cyari
ikintu k’ingenzi cyane bahaga agaciro. Igihe Isaka yari
ashaje kandi atakibona neza yahaye umugisha Yakobo,
yamwitiranyije n’umwana we w’imfura Esawu. Icyo gihe
Isaka yinginze Yehova ngo azahe Yakobo umugisha (It 27:
1-4, 23-29; 28:1, 6; Hb 11:20; 12:16, 17). Nyuma yaho
Isaka yashimangiye umugisha yari yahaye Yakobo, kandi
agira ibindi awongeraho (It 28:1-4). Yakobo agiye gupfa
yahaye umugisha abahungu babiri ba Yozefu, hanyuma
awuha n’abahungu be (It 48:9, 20; 49:1-28; Hb 11:21).
Nanone Mose agiye gupfa yahaye umugisha ishyanga
rya Isirayeli (Gut 33:1). Muri izo ngero zombi, umugisha

watanzwe wari ukubiyemo ubuhanuzi. Rimwe na rimwe
iyo umuntu yabaga agiye guha undi umugisha, yamu-
rambikaga ikiganza ku mutwe maze akamuha umugisha.
—It 48:13, 14.

Gucukumbura ibintu by’agaciro
byo mu Ijambo ry’Imana
(Intangiriro 27:46–28:2) Nyuma y’ibyo Rebeka abwira
Isaka ati “ubuzima burandambiye kubera bariya Bahe-
tikazi. Yakobo na we aramutse ashatse umugore mu
bakobwa b’Abahetikazi bo muri iki gihugu, kubaho byaba
bimariye iki?”
28 Isaka ahamagara Yakobo, amuha umugisha, aramu-
tegeka ati “ntuzashake umugore mu bakobwa
b’Abanyakanani. 2 Haguruka ujye i Padani-Aramu kwa so-
kuru Betuweli maze ushake umugore mu bakobwa ba
nyokorome Labani.

w06 15/4 6 par. 3-4
Ibanga ryo gushyikirana
neza n’uwo mwashakanye
Ese Isaka na Rebeka baba baritoje kugira ubuhanga bwo
gushyikirana neza? Esawu amaze kurongora abakobwa
babiri b’Abahetikazi, mu muryango wa Isaka havutse iki-
bazo gikomeye. Rebeka ‘yabwiye’ Isaka ati “ubugingo
bwanjye burambiwe ba Bahetikazi. Yakobo [umuhungu
wabo muto] yarongora Umuhetikazi . . . , ubugingo
bwanjye bwamarira iki?” (Itangiriro 26:34; 27:46). Uko
bigaragara, Rebeka yasobanuye neza ibyari bimuhangayi-
kishije.

Isaka yabujije Yakobo wari impanga ya Esawu kurongora
umukobwa wo mu Banyakanaani (Itangiriro 28:1, 2). Re-
beka yari yumvikanishije igitekerezo cye. Uwo mugabo
n’umugore we babashije kuganira neza ku kibazo cyari gi-
komereye uwo muryango, bityo badusigira urugero rwiza
muri iki gihe. Bite se mu gihe abashakanye bananiwe ku-
mvikana? Icyo gihe hakorwa iki?
(Intangiriro 28:12, 13) Atangira kurota maze abona
urwego rutangiriye ku isi rukagera mu ijuru, abona
abamarayika b’Imana bazamukaga kuri urwo rwe-
go bakanarumanukaho. 13 Yehova yari hejuru ku mpera
yarwo, maze aravuga ati “Ndi Yehova Imana ya soku-
ru Aburahamu n’Imana ya Isaka. Iki gihugu uryamyemo
nzakiguha, wowe n’urubyaro rwawe.

w04 15/1 28 par. 6
Ingingo z’ingenzi z’ibikubiye mu gitabo
cy’Itangiriro, igice cya II

28:12, 13—“Urwego” Yakobo yabonye mu nzozi rwaso-
banuraga iki? Urwo ‘rwego’ rushobora kuba rwari
rumeze nk’ingazi zubakishijwe amabuye rwashushanyaga
imishyikirano irangwa hagati y’abari mu isi n’abo mu
ijuru. Kuba abamarayika b’Imana baramanukaga
kandi bakazamuka kuri urwo rwego byagaragazaga ko
abamarayika bafite umurimo ukomeye bakorera abantu
Yehova yemera, babitumwe na we.—Yohana 1:51.

30WERURWE–5 MATA
UBUTUNZI BWO MU IJAMBO RY’IMANA � INTANGI-
RIRO 29-30
“Yakobo ashaka umugore”
(Intangiriro 29:18-20) Kubera ko Yakobo yakundaga
Rasheli, yaravuze ati “niteguye kugukorera imyaka iri-
ndwi hanyuma ukazanshyingira Rasheli umukobwa wawe
muto.” 19 Labani aramusubiza ati “ibyiza ni uko namu-
guha aho kumushyingira undi. Gumana nanjye.” 20

Yakobo akora imyaka irindwi kugira ngo ahabwe Rasheli,
ariko abona iyo myaka ari nk’iminsi mike cyane bitewe
n’urukundo yamukundaga.

w03 15/10 29 par. 6
Yakobo yahaga agaciro ibintu
byo mu buryo bw’umwuka
Amasezerano yo kubana umuhungu yagiranaga n’umu-
kobwa, yagiraga agaciro ari uko umuhungu amaze
gutanga inkwano kwa sebukwe. Nyuma y’aho, amatege-
ko ya Mose yategetse ko umugabo wari kuba yafashe ku
ngufu umwari yagombaga gutanga inkwano ingana na
shekeli 50 z’ifeza. Umuhanga witwa Gordon Wenham ye-
mera ko iyo yari yo “nkwano ihenze cyane kurusha izindi,”
ariko ko ubusanzwe inkwano yari ifite agaciro gake cyane
kurusha iyo (Gutegeka 22:28, 29). Yakobo ntiyari ashobo-
ye gutanga iyo nkwano. Yasabye Labani kuzamukorera
imyaka irindwi. Wenham akomeza agira ati “kubera ko
muri Babuloni ya kera ba nyakabyizi bahembwaga hagati
y’igice cya shekeli na shekeli imwe ku kwezi (ni ukuvuga
kuva kuri shekeli 42 kugeza kuri shekeli 84 mu myaka iri-
ndwi yuzuye), Yakobo yari ahaye Labani inkwano itubutse
kugira ngo azamushyingire Rasheli.” Labani yahise abye-
mera.—Itangiriro 29:19.

(Intangiriro 29:21-26) Hanyuma Yakobo abwira Labani
ati “mpa umugeni wanjye ndyamane na we, kuko igi-
he nagombaga kugukorera kirangiye.” 22 Nuko Labani
akoranya abantu bose bo muri ako karere maze ako-
resha ibirori. 23 Ariko bigeze nimugoroba afata umukobwa



we Leya aba ari we ashyira Yakobo ngo baryamane. 24

Kandi Labani aha Leya umuja we witwaga Zilupa ngo
ajye amukorera. 25 Bukeye mu gitondo Yakobo asanga ari
Leya! Nuko abwira Labani ati “ibyo wankoreye ni ibi-
ki? Ese sinagukoreye kugira ngo umpe Rasheli? None
kuki wandiganyije?” 26 Labani aramusubiza ati “mu muco
wacu ntidushyingira umukobwa muto umukuru akiri aho.

w07 1/10 8-9
Bari bahangayitse ariko ‘bashinze
inzu ya Isirayeli’
Ese Leya yaba yaracuze umugambi wo kuriganya Yako-
bo? Cyangwa yahatiwe kumvira se? Icyo gihe Rasheli
yari he? Ese yari azi ibyarimo biba? Niba yari abizi se,
we yabibonaga ate? Ese yari kurwanya igitekerezo cya
se wakagatizaga? Bibiliya ntitanga ibisubizo by’ibyo bi-
bazo. Uko Leya cyangwa Rasheli baba barabibonaga kose,
nyuma yaho uwo mugambi warakaje Yakobo cyane. Kandi
Yakobo ntiyatonganyije abakobwa ba Labani, ahubwo
yatonganyije Labani amubwira ati “Rasheli si we natende-
ye? Ni iki gitumye undiganya utyo?” Labani yaramushubije
ati “iwacu ntibagenza batyo, gushyingira umuto basize
umukuru. Mara iminsi irindwi y’uwo, tubone kugushyingira
n’uriya iyindi myaka irindwi uzatenda” (Itangiriro 29:25-
27). Nguko uko Yakobo yariganyijwe, bigatuma ashaka
abagore benshi, bakagirana ishyari ryinshi.

it-2-F 222 par. 5
Ishyingiranwa
Ubukwe. Nubwo muri Isirayeli ya kera nta mi-
hango yihariye yakorwaga ku munsi w’ubukwe, uwo
munsi wabaga ari igihe gishimishije cyane. Umugeni
yariteguraga cyane. Yarabanzaga akiyuhagira ubu-
ndi akisiga amavuta ahumura. (Gereranya na Rs 3:3;
Ezk 23:40.) Yabaga afite abagore bamufasha kwitegura,
bakamwambika imishumi yo mu gituza, ikanzu y’umweru,
inshuro nyinshi yabaga ifumyeho imirimbo, akurikije ami-
koro afite (Yr 2:32; Ibh 19:7, 8; Zb 45:13, 14). Iyo yabaga
afite ubushobozi yambaraga ibintu by’umurimbo (Ye 49:
18; 61:10; Ibh 21:2), nanone yitwikiraga igitambaro kiva
ku mutwe kikagera ku birenge (Ye 3:19, 23). Ibyo bituma
dusobanukirwa impamvu Yakobo atamenye ko Labani
yamuriganyije akamushyingira Leya aho kumushyingira
Rasheli (It 29:23, 25). Rebeka na we igihe yari agiye gu-
hura na Isaka yitwikiriye igitambaro mu mutwe (It 24:65).
Ibyo byagaragazaga ko umugeni yabaga yiteguye ku-
gandukira umugabo we.—1Kr 11:5, 10.

(Intangiriro 29:27, 28) Banza umarane n’uwo mugeni
icyumweru cyuzuye. Nyuma yaho uzahabwa uwo mugeni
wundi maze unkorere indi myaka irindwi.” 28 Nuko Yako-
bo abigenza atyo, amarana na Leya icyumweru cyuzuye,
kirangiye Labani amushyingira umukobwa we Rasheli.

Gucukumbura ibintu by’agaciro
byo mu Ijambo ry’Imana
(Intangiriro 30:3) Rasheli aramubwira ati “dore umuja
wanjye Biluha. Ryamana na we maze abyarire ku mavi
yanjye, kugira ngo nanjye mbone abana binyuze kuri we.”

it-1-F 49
Kwitirirwa umwana utabyaye
Rasheli na Leya babonaga ko abana Yakobo yabyaranye
n’abaja babo bari nk’abana babo bwite ‘babyariwe ku
mavi yabo’ (It 30:3-8, 12, 13, 24). Abo bana na bo bahe-
rewe umurage hamwe n’abo Yakobo yari yarabyaranye
n’abagore b’isezerano. Bari abana bemewe ba Yakobo
kandi nanone bari abana bemewe ba Rasheli na Leya,
kuko babyawe n’abaja babo.

(Intangiriro 30:14, 15) Umunsi umwe, Rubeni yagendaga
mu murima mu gihe cy’isarura ry’ingano, maze abona
amadudayimu ayazanira nyina Leya. Rasheli abwira
Leya ati “ndakwinginze mpa ku madudayimu y’umu-
hungu wawe.” 15 Na we aramubwira ati “wabonye ko
kuntwara umugabo ari ikintu cyoroshye none urashaka
no kuntwara amadudayimu y’umwana wanjye?” Nuko
Rasheli aravuga ati “noneho iri joro arararana nawe
numpa ku madudayimu y’umwana wawe.”

w04 15/1 28 par. 7
Ingingo z’ingenzi z’ibikubiye mu gitabo
cy’Itangiriro, igice cya II
30:14, 15—Kuki Rasheli yemeye guhara kuryamana n’u-
mugabo we akabigurana amadudayimu? Mu bihe bya
kera, imbuto z’amadudayimu zakoreshwaga mu buvuzi
nk’ikinya zikavamo n’imiti irinda cyangwa ikavura indwara
zifata nk’igicuri. Nanone amadudayimu yavugwagaho ko
yatumaga abantu bagira irari ryinshi ry’ibitsina kandi
akongera ubushobozi bwo gusama (Indirimbo ya Salomo
7:14). N’ubwo Bibiliya itavuga impamvu yatumye Rasheli
yemera kugurana umugabo we amadudayimu, ashobora
kuba yaratekerezaga ko yari gutuma asama bityo ntako-
meze kwitwa ingumba. Icyakora, Yehova ‘yazibuye Rasheli
inda’ haciye igihe.—Itangiriro 30:22-24.

